我的煩惱                    演講：蔡沛辰  撰稿：蔡政良
    各位評審老師，各位同學大家好，我是第六號，今仔日我所欲演講的題目是我的煩惱。每一個人難免攏有煩惱，有的人煩惱成績壞，有的人煩惱錢太少，這寡代誌對我來講，攏毋是問題。我的成績雖然無定定第一名，獎狀猶原歸大疊，絕對無講白賊；父母從來不予我所費零星錢，毋擱喙吃覓仔、憩淘覓仔，厝裡面永遠是滿滿是。真正值得我煩惱ㄟ，應該是身高的問題。
    我的爸爸是一位老師，雖然斯文斯文、一表人才，但是漢草無蓋好，和人比起來實在足小粒仔，自我捌代誌了後，我就真煩惱後遍會大袂高。媽媽有當時擱會講笑詼，怨嘆自己少年時拵，愛就卡慘死，才會替阮揀到一個這呢幼秀的老爸，我彼個趣味的爸爸嘛不驚人消遣，笑笑啊安慰我講：先天不良，咱只好靠後天調養啊，身體是自己的，歹竹嘛也出好筍，只要肯打拼，哥哥欲大甲六尺四，你愈變麻豆，嘛毋是無可能的代誌。
    因為有這項煩惱，媽媽自小漢就真注意阮兄妹矣營養甲運動，每工動鼎動灶款三頓，連早起就自己做麵包炊饅頭，這呢骨力，就是希望阮身體勇健、營養周勻。經過這幾冬培養，我這碼是眾人呵咾的好嘴斗，苦瓜韭菜攏肯吃，連蒜頭嘛會當哺落去。另外媽媽擱提醒我，運動和睡眠嘛真重要，所以跳索仔、拍球變做我逐工矣空課，暗時早早去睏是尚要緊矣，因為古早人咧講，一眠大一吋，哪做暗光鳥睏無飽，是欲大對陀去？
    雖然我的生活這呢頂真，但是佇壁頂所做矣記號攏無啥慶高，心肝難免結歸球，媽媽恥笑我講，吃無三把蕹菜咧，就想欲上西天，想欲趕緊大漢，你嘛就要等時間，這就是我的煩惱。希望有一日，我有法度變作軂腳軂手的嫷姑娘啊，嘛祝福大家，攏會當無煩無惱吃百二，我矣演講到這結束，多謝大家。
